ការសម្ភាសន៍របស់ អ៊ុំ គាត ហ៊ុន
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះគាត ហ៊ុន


ពត៌មានសង្ខេបរបស់ អ៊ុំស្រី គាត ហ៊ុន
សព្វថ្ងៃនេះអ៊ុំស្រីគាត ហ៊ុនមានអាយុ៦០ឆ្នាំហើយ គាត់មានកើតនៅឆ្នាំឆ្លូវ ខែបុស្រ ថ្ងៃព្រហស្បតិ៍។ គាត់មានស្រុកកំណើតនៅភ្នំក្រោម ខេត្តសៀមរាប គាត់មានបងប្អូន៥នាក់ហើយគាត់ជាកូនទី២ក្នុងគ្រួសារ។ កាលពីសម័យប៉ុល ពតគាត់ត្រូវបានជម្លៀសទៅខាងខេត្តបាត់ដំបងជាមួយម្តាយនិងប្អូនស្រីពៅរបស់គាត់។

ក៖ បាទជាដំបូងខ្ញុំសូមថ្លែងអំណរគុណដល់អ៊ុំដែលបានឲ្យខ្ញុំសម្ភាសន៍ពីប្រវិត្តរបស់ អ៊ុំ ហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកលវិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរដើម្បីឲ្យ កូនចៅជំនាន់ក្រោយរបស់អ៊ុំអាចស្គាល់ពីប្រវិត្តរបស់ជីដូនជីតាហើយរៀនអំពីប្រវិត្តរបស់ពួកគាត់ណាអ៊ុំ បាទហើយចឹងនៅពេលដែលខ្ញុំសម្ភាសន៍អ៊ុំចប់ ខ្ញុំនឹងដាក់ការសម្ភាសន៏របស់អ៊ុំណឹងនៅក្នុងវេបសាយរបស់សាលាដែលមានឈ្មោះថា www.cambodianoralhistory.byu.edu ណាអ៊ុំ ចឹងតើអ៊ុំយល់ព្រមឲ្យខ្ញុំដាក់ សម្ភាសន៍របស់អ៊ុំចូលទៅក្នុងវេបសាយរបស់សាលាទេអ៊ុំ?
ខ៖ ចាស យល់ព្រមអ្នកគ្រូ។
ក៖ បាទសម្រាប់ថ្ងៃខែដែលខ្ញុំសម្ភាសន៍អ៊ុំនេះគឺ នៅថ្ងៃទី១៩ ខែធ្នូ ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិចុងឃ្នៀស ឃុំចុងឃ្នៀស ក្រុងសៀមរាប ខេត្តសៀមរាបណាអ៊ុំណា ហើយខ្ញុំជាអ្នកសម្ភាសន៍ឈ្មោះ ហេង សុវណ្ណនរិន្ទ អញ្ចឹងខ្ញុំចង់សួរថាតើអ៊ុំមានឈ្មោះពេញឈ្មោះអ្វីដែរអ៊ុំ?
ខ៖ ឈ្មោះគាត ហ៊ុន។
ក៖ គាត ហ៊ុុន?
ខ៖ ចាស គាត ហ៊ុន។
ក៖ បាទ ចុះអ៊ុំមានឈ្មោះហៅក្រៅទេអ៊ុំ?
ខ៖ អត់ទេអ្នកគ្រូ។
ក៖ ចុះអ៊ុំមានអាយុប៉ុន្មានហើយឆ្នាំនេះ?
ខ៖ ខ្ញុំ៦០ឆ្នាំ។
ក៖ ចុះអ៊ុំចាំថ្ងៃខែឆ្នាំកំណើតអ៊ុំបានទេអ៊ុំ?
ខ៖ ខ្ញុំចាំតែខែខ្មែរអ្នកគ្រូ ខ្ញុំឆ្នាំឆ្លូវ ខែបុស្រ ថ្ងៃព្រហស្បតិ៍។
ក៖ ឆ្នាំបារាំងអត់ចាំទេ?
ខ៖ អត់។
ក៖ បាទ ចុះអ៊ុំមានស្រុកកំណើតនៅឯណាដែរអ៊ុំ?
ខ៖ ចាស ស្រុកកំណើតកើតជាខ្ញុំនៅភ្នំក្រោមនេះឯងអ្នកគ្រូ។
ក៖ អត់ដែលផ្លាស់ប្តូរទីលំនៅទៅណាទេ?
ខ៖ ផ្លាសតែពីកាលជំនាន់អាពតដែលវាបញ្ជូនយើងទៅណឹងឯង ចាសដល់យើងវៀតណាមវាយដាច់មកចូលមកនៅស្រុកវិញណឹងឯង។
ក៖ ចុះអ៊ុំមានបងប្អូនចំនួនប៉ុន្មាននាក់ដែរអ៊ុំ?
ខ៖ បងប្អូន៥នាក់អ្នកគ្រូ។
ក៖ ស្រីប៉ុន្មាន ប្រុសប៉ុន្មានដែរអ៊ុំ?
ខ៖ ស្រី៤ ប្រុស១ ។
ក៖ ហើយអ៊ុំជាកូនទីប៉ុន្មានដែរចឹង?
ខ៖ ខ្ញុំទី២។
ក៖ ចុះអ៊ុំអាចរៀបរាប់ឈ្មោះបងប្អូនទាំងអស់របស់អ៊ុំបានទេពីបងគេរហូតដល់ពៅគេណាអ៊ុំ?
ខ៖ ចាស បងស្រី១ឈ្មោះគាតយ៉ាន ចាសទី២មកខ្ញុំគាត ហ៊ុន ទី៣មកគាតហួរដើរមិញ ទី៤មកគាតកាងប្រុស ទី៥មកគាតពៅស្រីផ្ទះខ្ញុំអង្គុយមិញណា ពៅគេ៥នាក់។
ក៖ ចុះអ៊ុំមានចងចាំប្រវិត្តអ្វីខ្លះឬក៏សាច់រឿងអ្វីខ្លះដែរធ្លាប់ធ្វើជាមួយបងប្អូនណា?
ខ៖ បងប្អូន?
ក៖ បាទ ធ្វើអ្វីខ្លះដែរជាមួយបងប្អូនកាលពីក្មេងៗ?
ខ៖ ពីក្មេងៗដែលខ្ញុំនៅក្មេងដែលខ្ញុំនៅក្មេងអ្នកគ្រូដែលនៅតូចៗពីមុនជំនាន់ប៉ុល ពត មក នៅក្នុងសង្គមមែ៉ប៉ា ចាសដល់មកយើងឆ្នាំ៧៤ ៧៥នេះវាជំនាន់ប៉ុល ពតហើយចាសបើចឹងហើយគេដូចថាគេឧបមាថាគេបំបែកបងប្អូនយើងគេអត់ឲ្យនៅជុំគ្នាទេ តែចាប់ផ្តើមពីអាយុ១០ឆ្នាំឡើងលើគេបំបែកយើងអ្នកគ្រូគេអត់ឲ្យជុំជាមួយឪពុកម្តាយទេគេដកយើងទៅដាក់តាមកុមារមន្ទីរទៅ ចូលចល័តទៅអ្នកណាអាយុច្រើនតិចអីចឹងណាចាសគេយកទៅចូលចល័តទៅបើចឹងហើយយើងអត់បានថែរក្សាបងប្អូនទេ ចាសដល់សរុបរួមមកដល់មកវៀតណាមវាយដាច់យើងនេះ បងប្អូនយើងធំៗអស់ហើយបានជួបជុំម៉ែឪយើងវិញ ចាសដល់ចឹងហើយខ្លះគេបានប្តីទៅខ្លះគេបានប្រពន្ធទៅ អញ្ចឹងណា ចាសនៅដោយឡែកៗពីគ្នា។
ក៖ ចុះកាលពីសម័យប៉ុល ពតណឹងអ៊ុំមានអាយុប៉ុន្មានដែរអ៊ុំ?
ខ៖ ខ្ញុំជំនាន់ប៉ុល ពតអាយុ១៨ឆ្នាំអ្នកគ្រូ។
ក៖ ចឹងមានន័យថាចូលកងនារី?
ខ៖ ចាសចូលកងនារីអី គេដាក់ចូលទៅកងចល័តតែម្តង ចល័តនោះវេទនាណាស់លោកគ្រូបើនិយាយពីរឿងអាពតវិញ២យប់ ២ថ្ងៃនិយាយមិនអស់ទេខ្ញុំ។
ក៖ បាទសុំនិយាយឲ្យខ្ញុំ២ម៉ោងមកចឹង។
ខ៖ វាវេទនាយ៉ាងម៉េចអ្នកគ្រូ ម៉ែប៉ាខ្ញុំ ប៉ាខ្ញុំគេយកមកនៅថាគេហៅថាភូមិភាគនៅឯព្រែកទាល់ឯណេះ ចាសខ្ញុំជាមួយម្តាយ ជាមួយប្អូនពៅមួយនោះ គេទុកខ្ញុំនៅឯអូរតាគីយើងឯ?
ក៖ បាត់ដំបង?

ក៖ បាទចុះម្តាយរបស់អ៊ុំមានឈ្មោះអ្វីដែរអ៊ុំ?
ខ៖ ចាស ម៉ាក់ខ្ញុំឈ្មោះស្រស់ ហាង។
ក៖ ស្រស់ អាន?
ខ៖ ស្រស់ ហាង។
ក៖ ស្រស់ ហាន។
ខ៖ ហាង ហាងលក់ឥវ៉ាន់។
ក៖ អរបាទ ចុះគាត់មានស្រុកកំណើតនៅឯណាដែរអ៊ុំ។
ខ៖ ម៉ែខ្ញុំនៅស្រុកនេះឯង បើប៉ាខ្ញុំ បានអ្នកស្រុកព្រែកទាល់។
ក៖ ឪពុកឈ្មោះអ្វីដែរអ៊ុំ?
ខ៖ ប៉ាខ្ញុំឈ្មោះកោយ គាត។
ក៖ ចុះពួកគាត់ទាំងពីរនាក់ណឹងជាមនុស្សបែបណាដែរអ៊ុំ? ជាមនុស្សកាច ឬក៏ស្លូតដែរ?
ខ៖ ទេបើប៉ាខ្ញុំស្លូត ប៉ាខ្ញុំបួស៨វស្សាចាសប៉ាខ្ញុំស្លូតណាស់ ចាសបើម៉ែខ្ញុំរាងកាចតិចតែគាត់កាចនិងកូនចៅទេ កាចតែនិងកូនបើញាតិសន្តានអីម៉ែខ្ញុំមិនដែលទេនៅត្រង់ណាមិនដែលចេះឈ្លោះនិងគេផង។
ក៖ ចុះពួកគាត់ទាំងពីរណឹងប្រកបការងារអ្វីដែរដើម្បីចិញ្ចឹមជីវិត?
ខ៖ ម៉ែប៉ាខ្ញុំពីដើមមិញមកគាត់ ប៉ាខ្ញុំគាត់រាយមោងដាក់លបដាក់អីណឹងឯង ចាសបើម៉ែខ្ញុំមិនដែលទៅណាទេនៅតែធ្វើអ្នកស្រីនៅតែផ្ទះ មិនដែលធ្វើអីគាត់។
ក៖ ចុះឪពុកម្តាយរបស់អ៊ុំធ្លាប់ប្រាប់ប្រវិត្តរបស់គា់តមកកាន់អ៊ុំទេថាគាត់ កាលស្រលាញ់គ្នាម៉េច? ឬក៏កាលនៅក្មេងម៉េចដែរ?
ខ៖ អត់ផង គាត់មិនដែលនិយាយអីផង ប៉ុន្តែថាប្តីប្រពន្ធគាត់ចាប់តាំងពីខ្ញុំចាប់ធំដឹងក្តីមកមិនដែលឃើញម៉ែប៉ាខ្ញុំចេះទាស់គ្នាទេខ្ញុំនិយាយតាមត្រង់  មិនដែលថាម៉ែខ្ញុំទាស់គ្នាឲ្យថាឲ្យលឺដល់ញាតិជិតខាងសូម្បីតែកូនធំៗនៅក្នុងផ្ទះ ចាសតាំងពីខ្ញុំធំដឹងក្តីខ្ញុំមិនដែលឃើញម៉ែខ្ញុំទាស់គ្នាផង ប៉ុន្តែខ្ញុំឆ្លាតទៀតខ្ញុំចំណាំ ចំណាំថាបើលើកបាយចឹងមក ម៉ែប៉ាពិសារបាយទៅគាត់បញ្ជូនគ្នាហើយ គាត់ថាទៅហៅប៉ាង៉ែងហូបមុនទៅ ហៅប៉ា ប៉ាពិសារបាយប៉ា អរហៅម៉ែង៉ែង ចឹងប្រអប់ថ្នាំមួយម្នាក់មួយទៅខាងណោះមួយទៅខាងណេះខ្ញុំដឹងហើយ ដឹងថាម៉ែប៉ាខ្ញុំទាស់គ្នាបើគាត់អត់ទាស់គ្នាគាត់អត់ដែលចឹងទេ បើថាពេលបាយចឹងទៅមកបងអើយកូនលើកបាយមកហើយចឹងឯង ជួនកាលទៅប៉ាខ្ញុំម៉ែអានាងមកបាយកូនលើកមកហើយចឹង បើថាគាត់ឈ្លោះគ្នាគាត់បញ្ជូនគ្នា ហៅប៉ាង៉ែងទៅ ហៅប៉ា ប៉ាថាហៅម៉ែង៉ែងទៅចឹងឯង ចឹងខ្ញុំដឹងថាគាត់ឈ្លោះគ្នា ហើយកូនចៅគឺត្រៀមរកគៀនជញ្ជាំងគៀនអីឲ្យហើយស្ងាត់ៗពីគាត់ទៅតាមតែគាត់គ្នាគាត់ទៅ ហើយគាត់អត់ដែលចេះឈ្លោះគ្នាឲ្យកូនណាលឺទេ បើថាគាត់ឆាំងសម្តីគ្នា ម្នាក់កញ្ចុបទៅណោះ ម្នាក់កញ្ចុបទៅណេះខ្នងទល់គ្នាមកុំ
ក៖ ចុះអ៊ុំនៅចាំឈ្មោះជីដូនជីតាបានទេអ៊ុំ? យាយតាខាងម្តាយឈ្មោះអ្វីដែរអ៊ុំ?
ខ៖ ខ្ញុំចាំតែឈ្មោះយាយ តែមិនដឹងថាគាត់នាមត្រកូលអី ខ្ញុំអត់ដឹងដែរ យាយខ្ញុំឈ្មោះយាយ លឹម។
ក៖ យាយលឹមណឹងយាយរបស់ម្តាយអ៊ុំ៊?
ខ៖ ចាស។
ក៖ ចុះតាចាំទេ?
ខ៖ បើនិយាយទៅតួតម៉ង តួតឈ្មោះតួតស្រស់ តួតប្រុស ចាសចឹងបានម៉ែខ្ញុំដាក់ឈ្មោះតាគាត់ដាក់ស្រស់ ហាង បើយាយខាងប៉ាឈ្មោះយាយហេង។
ក៖ ចុះតាវិញ?
ខ៖ តា ឈ្មោះតាកោយ។
ក៖ តាកោយ យាយហេង?
ខ៖ ចាស។
ក៖ ចុះកាលដែលអ៊ុំកើតមកណឹងអ៊ុំកើតទាន់ពួកគាត់ទាំង៤នាក់ទេ?
ខ៖ អត់ផង យាយខ្ញុំបង្កើតកើតអត់ទាន់ផង ទាន់តែបងស្រីមួយ។
ក៖ អរ អត់ទាន់ទេ អត់ដែលឃើញមុខយាយតាទេ?
ខ៖ អត់ អត់ដែលឃើញ ឃើញតែក្នុងរូបថត។
ក៖ បាទ ចុះពួកគាត់ទាំង៤នាក់ណឹងប្រហែលជាមានស្រុកកំណតើនៅជាមួយគ្នាដែរមែនអ៊ុំ?
ខ៖ ចាស បើយាយខាងម៉ែខ្ញុំ តាខាងម៉ែខ្ញុំពូជអំបូរខាងម៉ែខ្ញុំអ្នកស្រុកណឹងម៉ង ចាសបើប៉ាខ្ញុំគាត់អ្នកព្រែកទាល់ ដល់ពេលគាត់បានម៉ែខ្ញុំអីមកគាត់មកនៅឯណេះឯងនៅស្រុកនេះឯងដែរ ប៉ុន្តែគាត់នៅរហូតទាំងបងប្អូនអី ជីដូនមួយ ជីដូនពីរ មកនៅឯណេះឯងទាំងអស់គ្នា។
ក៖ ចុះអ៊ុំមានបងប្អូន ឬក៏សាច់ញាតិដែលរស់នៅក្រៅប្រទេសអត់ទេអ៊ុំ?
ខ៖ អត់អ្នកគ្រូ។
ក៖ អត់មានទេ?
ខ៖ អត់។
ក៖ បាទ។
ខ៖ មានតែបងជីដូនមួយមួយ បងជីដូនមួយណឹងគាត់បាត់ឈ្មោះកាលជំនាន់ប៉ុល ពត គេបញ្ជូនទៅជុំជាមួយពួកខ្ញុំណឹងឯងក៏ប៉ុន្តែគាត់បាត់ ដល់វៀតណាមវាយដាច់មកអត់ឃើញគាត់មកសោះ មិនដឹងថាគាត់រស់ ឬមួយគាត់ស្លាប់ ឬមួយគាត់ថាគាត់នៅរស់មិនដឹងជាគាត់ទៅខាងណាអត់ដឹងដែរ បាត់រហូតដល់សព្វថ្ងៃ ចាសបងប្រុសនោះឈ្មោះឃុន ចាសមានសុឃុន ចាសបាត់ឈ្មោះដល់សព្វថ្ងៃឪពុកគាត់ឈ្មោះមាន។
ក៖ ចុះស្វាមីរបស់អ៊ុំមានឈ្មោះអ្វីដែរអ៊ុំ?
ខ៖ ឈ្មោះរុន។
ក៖ ត្រកូលអ្វីដែរអ៊ុំ?
ខ៖ យន់ សារុន។
ក៖ ចឹងអ៊ុំបានរៀបអាពាហ៍ពិពាហ៍ជាមួយស្វាមីណឹងប៉ុន្មានឆ្នាំហើយអ៊ុំ?
ខ៖ យូរដែរហើយលោកគ្រូ ប៉ុន្មានឆ្នាំហើយចូល៤ ១០ ២០ឆ្នាំ ៣០ឆ្នាំហើយដឹង។
ក៖ កូនបងគេអ៊ុំអាយុប៉ុន្មានហើយ?
ខ៖ ចាស?
ក៖ កូនបងរបស់អ៊ុំ?
ខ៖ ចាស ៣០ជាងហើយលោកគ្រូ។
ក៖ ចឹងការបាន៣០ឆ្នាំជាងហើយ។
ខ៖ ចាស។
ក៖ ចុះអាពាហ៍ពិពាហ៍អ៊ុំណឹងត្រូវបានរៀបចំឡើងដោយឪពុកម្តាយ ឬក៏រៀបចំឡើងដោយចិត្តខ្លួនឯងដែរអ៊ុំ?
ខ៖ ម៉ែប៉ាឲ្យ។
ក៖ ចុះប្តីរបស់អ៊ុំណឹងជាអ្នកនៅស្រុកនេះដែរមែន?
ខ៖ អត់ទេគាត់អ្នកបាត់ដំបង គាត់អ្នកម៉ោង។
ក៖ អ្នកស្រុកម៉ោង?
ខ៖ ចាស។
ក៖ ចុះអ៊ុំេហតុអីក៏ស្គាល់គ្នាជាមួយគាត់ដែរអ៊ុំ?
ខ៖ គាត់មក គាត់ធ្វើ់ទាហាន គាត់ធ្វើទាហានមកក៏ថាដូចជាឃើញគ្នាទៅ សួរទៅក៏ម៉ែខ្ញុំឲ្យប៉ាខ្ញុំគាត់ឲ្យ ចាស់ៗគេរៀបឲ្យទៅ។
ក៖ ចឹងមានន័យថាគាត់អ្នកបាត់ដំបង គាត់មកធ្វើទាហាននៅនេះ?
ខ៖ ចាស។
ក៖ ចុះអ៊ុំមានអនុស្សាវរីយ៍អ្វីខ្លះដែរជាមួយស្វាមីណឹងណា ពីមុនរៀបការមួយគ្នា ស្គាល់គ្នាម៉េចដែរ? ឬក៏គាត់ទាក់ទងជាមួយអ៊ុំម៉េចដែរ? 
ខ៖ មិនដែលមានផងលោកគ្រូ គាត់ស្គាល់ខ្ញុំគាត់សួរម៉ែខ្ញុំបណ្តោយខ្ញុំមិនដែលមានអីផង មិនដែលបានប្រាប់ដូចឧបមាថាស្រលាញ់គ្នាជួបគ្នាអីអត់។
ក៖ អត់ធ្លាប់បានទៅដើរលេង ដើរអីជាមួយគ្នាអត់ទេ?
ខ៖ ដើរលេងឯណាកាលណឹងរត់អាស្អីនេះនោះ អាសម័យរាស្ត្រនិយមនោះ នៅអាពត នៅទាហានយួន ទាហានខ្មែរយើងនោះ ចាសនៅសង្គ្រាមនៅឡើយនោះចាស ទៅហ៊ានទៅឯណាម៉ែប៉ាណាមិនដែលឲ្យទៅណាផងមិនដែលហ៊ានបានដើរទៅណា។
ក៖ បាទអ៊ុំ ចុះកាលណឹងអ៊ុំចាំទេថាបានទទួលថ្លៃជំនូនប៉ុន្មានដែរពីខាងស្វាមីអ៊ុំ?
ខ៖ អត់លោកគ្រូ អត់ចាំផង។
ក៖ អត់ចាំទេ?
ខ៖ អត់ចាំហើយមិនដែលបានម៉ែប៉ានិយាយប្រាប់ផង  មិនបានសួរស្អីៗពីគាត់ផង។
ក៖ ចុះអ៊ុំហេតុអីក៏ជ្រើសរើសរៀបការជាមួយគាត់ដែរកាលណឹង?
ខ៖ វាដូចមាននេះផងបើម៉ែប៉ាគាត់ថាឲ្យហើយ ថាគាត់ថាវាល្អបស់គាត់ហើយក៏ចឹងហើយតាមឪពុកម្តាយទៅ។
ក៖ ចុះកាលពីក្មេងអ៊ុំបានទៅរៀនទេអ៊ុំ?
ខ៖ អត់លោកគ្រូបានទៅរៀនអី ចុះបើយើងជំនាន់អាពតនោះបានរៀនអីចេះពីអាពត មកយើងធំបាត់ទៅហើយមិនដឹងទៅរៀនឯណាទៀត។
ក៖ ចុះអ៊ុំចេះអាននិងចេះសរសេរអក្សរខ្មែរទេចឹង?
ខ៖ អត់មិនចេះអីទេ។
ក៖ ចុះអ៊ុំមានមិត្តភិក្តដែលស្និតស្នាលធំធាត់មកជាមួយគ្នាដល់សព្វថ្ងៃមានទេអ៊ុំ?
ខ៖ មានប៉ុនងាប់អស់ហើយ មានផ្ទះនេះប៉ុន្តែងាប់បាត់ហើយងាប់ប៉ុន្មានខែមុនណឹង។
ក៖ អរ! ឈ្មោះអ្វីដែរអ៊ុំ?
ខ៖ ឈ្មោះ ញេប លែម ញេប។
ក៖ មិត្តភិក្តអ៊ុំណឹង?
ខ៖ ចាស។
ក៖ ចុះអ៊ុំមានអនុស្សាវរីយ៍អីដែរជាមួយគាត់ណឹងអ៊ុំ?
ខ៖ មានតែកាលជំនាន់អាពតណឹងឯងអ្នកគ្រួអើយយើងអត់មានឃ្លានគ្មានស៊ីអីទៅគេបញ្ជូនទៅក៏តែ២នាក់ អាថ្ងៃវៀតណាមវាយដាច់មកក៏ទៅត្រង់ណាក៏តែ២នាក់ដូចថាយើងទៅរាយមោងរាយអីអញ្ចឹងទៅក៏ តែ២នាក់ណឹងឯង ចាសនៅផ្ទះជិតគ្នាចេះទៅក៏ហៅគ្នាទៅអីទៅតែ២នាក់ណឹងឯងខ្ញុំមិនដែលមានអ្នកណាទៀតទេ ហើយម្យ៉ាងទៀតហៅថាមិត្តភិក្តមែនរាប់អានជិតដិតនិងម៉ែគាត់ម៉ែខ្ញុំអីចឹង ក៏ប៉ុន្តែដូចថាយើងទៅដើរលេងឆ្ងាយដូចក្មេងគេសព្វថ្ងៃខ្ញុំមិនដែលផង ប៉ុន្តែថាយើងនៅជិតគ្នាចឹងទៅបានអីហុចចែកគ្នាហូបអីចឹងទៅតែប៉ុណ្ណឹងឯង។
ក៖ ចុះកាលនៅសម័យប៉ុល ពតវិញ ប៉ុល ពតឲ្យអ៊ុំធ្វើការងារអ្វីខ្លះដែរកាលណឹង?
ខ៖ អូយ! អ្នកគ្រូមិនថាការងារអីទេវាឲ្យយើងបាអាចម៍ពីបង្គន់ វាឲ្យយើងកាប់អាស្អីអាដើមត្រធាងខែត្រគេយ៉ាងម៉េចនោះយកចញ្ច្រាំទៅ ចូកអាចម៍ណឹងមកយកមកលាយច្របល់លាយគ្នាទៅវាឲ្យយើងយកអាណឹងយកទៅបាចតាមស្រូវឲ្យនេះស៊ី ថ្ងៃឡើចឹងទៅឲ្យស្រូវនោះវាដុះ ថ្ងៃឡើងចឹងទៅស្រែណាដែលគេច្រូតរួចចឹងទៅ អរយើងរើសគួរស្រូវទៅ អូ!វាប្រើតែសព្វមុខណឹងឯងអ្នកគ្រូអើយ ត្រូវាឲ្យយើងទៅរែកដីក៏រែកទៅ ត្រូវឲ្យយើងធ្វើក៏ធ្វើទៅតាមតែវាប្រើម៉ងយើងអត់មានសិទិ្ធតថ្លៃទេ យើងហ៊ានប្រកែកតែមួយម៉ាត់ដឹងតែងាប់ម៉ង មិនដែលពិបាកទេអ្នកគ្រូបើលោកគ្រូកើតទាន់វិញមិនបាច់ មិនដឹងថាវេទនានោះប៉ុណ្ណាទេ។
ក៖ ចុះអ៊ុំមានបានទៅធ្វើស្រែ ច្រូត ស្ទូង ដកអីទេកាលណឹង?
ខ៖ ច្រូតលោកគ្រូអើយដូចខ្ញុំនិយាយចឹង ចង់វាប្រើយើងទៅធ្វើអីយើងត្រូវធ្វើ បើថាយើងអត់ធ្វើដឹងតែវាយកយើងទៅសម្លាប់ ដូចឧបមាថាប្រើអ្នកគ្រូណាឥឡូវអ្នកគ្រូ ទៅបារអាចម៍បង្គន់នេះឥឡូវគ្នាប៉ុន្មាននាក់ ៣នាក់ ឬក៏នាក់អញ្ចឹង ធម្មតាយើងមិនរអៀក មិនស្អុយណាអ្នកគ្រូ ហើយចុះអន្លុងដីប៉ុណ្ណឹងនោះ ទៅវាឲ្យយើងបារពីណឹងមកយកមកដាក់និងកញ្ឆេរមកវាឲ្យយើងចូកលាយអាដើមឈើដែលយើងចញ្ច្រាំណឹងនោះ ហើយយើងអត់ហ៊ានប្រកែកទេបើសិនជាយើងប្រកែកដឹងតែងាប់ម៉ង អូ!អត់ហា៊នថាខ្ញុំមិនទៅទេស្អុយ អញ្ចេះមួយអញ្ចុះ២អីដឹងតែងាប់ហើយវាមិនឲ្យយើងរស់ទេ បានថាយ៉ាប់ចេះឯង បើថាកើតពីជំនាន់ណឹងទាន់ជំនាន់ណឹងអី មិនបាច់ថ្លែងទេលោកគ្រូ ចឹងបានតែខ្ញុំចេះតែនិយាយប្រាប់កូនចៅ ថាកូនកូនឯងសំបូរសប្បាយរាល់ថ្ងៃ បានសំបូរសប្បាយពីជំនាន់ម្តាយវេទនាណាស់ វេទនាយ៉ាងម៉េច ខ្លះហើយបើខ្មោចយាយសឿៗណឹង ចាស់ដែរហើយកាលណឹង គាត់អត់មានអីពិសារចឹងដែលគាត់ល្វើយណាស់ពេកទៅស្មារទោសគាត់អកដីខ្សាច់គាត់ថា អកដីខ្សាច់មាត់ចឹងទៅផឹកទឹកខ្ពុរៗចឹងទៅឲ្យធ្ងន់ពោះរ អត់ងាយឃ្លាន វេទនណាស់អ្នកគ្រូ ក្តឹលចេកក៏ឃើញស្អីក៏ឃើញថាអូ ថាអ្នកដែលរស់មកកាលមកសម័យនេះអ្នកគ្រូអាយុថ្លៃហើយ ថ្លៃណាស់ ចាសដូចថាអស់ពីកាកសំណល់ដែលវាសម្លាប់ហើយ បើកាលនៅវាបញ្ជូនទៅព្រែកនរិន្ទណាលោកគ្រូ យំតែម៉ោង១១ ទៅ១២អ្នកគ្រូ ហើយទ្វារបិទឲ្យឈឹងស្ងាត់ជ្រៀបមិនដែលមានហ៊ានអ្នកណាហ៊ាននិយាយទេហើយកងឈ្លបវានៅតែក្រោមផ្ទះយើងណឹងទេ លបស្តាប់យើងខ្លាចយើងនិយាយអីចឹងឬមួយយើងដាំបាយ ឬមួយយើងធ្វើអីចឹង វាលបនៅតែក្រោមផ្ទះយើងណឹងតែព្រលប់មកទម្លាក់ទ្វារជិតឈឹងចឹងទៅអ្នកគ្រូហែកខ្ទមបាំងស្លឹកនោះចាសនៅជាប់មាត់ថ្នល់ចឹងហែកជញ្ជាំងមើលអញ្ចេះទៅ ចាសហែកជញ្ជាំងអើតមើល អញ្ចេះទៅអ្នកគ្រូយប់ម៉ោង១១ ១២ ម៉ោង១អ្នកគ្រូចាំមើលគេចងដៃតគ្នាចឹង ទៅវា បណ្តើរទៅទាំងខ្សែៗទៅមួយខ្សែមាន១៤ ១៥នាក់ចឹងទៅ ចាសវាយកទៅសម្លាប់មានអាទួលមួយនៅក្រោយព្រែកនរនិ្ទនោះ អ្នកគ្រូអើយទៅមើលទៅឆ្អឹងគរវាសម្លាប់ដូចថាមួយយប់ចេះ១៤ ១៥នាក់ចឹងទៅព្រឹកឡើងវាបង្គរភ្លើងរើសអុសរើសអីមកនិយាយពីវាដុតអុសសមកគេចាក់ពីលើខ្មោចទៅវាដុតទៅក៏ឆ្អឹងនៅសរស្ញាច បានថាវេទនា ណាស់។
ក៖ បាទចុះតាំងពីក្មេងមកដល់ឥឡូវវិញអ៊ុំធ្លាប់បានប្រកបការងារអ្វីខ្លះដែរដើម្បីចិញ្ចឹមជីវិតនិងគ្រួសារដែរអ៊ុំ?
ខ៖ ហ៊ឺ អ្នកគ្រូចេះតែរកទៅមិនថា ជួនកាលទៅរាយមោងទៅ ត្រូវបេះបន្លែលក់ក៏បេះបន្លែលក់ទៅរើសអេតចាយក៏អេតចាយ មិនដែលរើសទេ ណាមួយវៀតណាមវាយដាច់មកប្តីពិការនេះ ឯង។
ក៖ គាត់ពិការដោយសារអ្វីដែរអ៊ុំ?
ខ៖ ជាមីនអាជំនាន់មួយហ៊ឺដែរ កាលស្អីកាលរដ្ឋកម្ពុជាអាមួយហុឺបាញ់គ្នាណឹង ចាសសម័យរដ្ឋកម្ពុជាណឹងឯងទៅ នេះឡើងសមរភូមិទៅជាន់មីន។
ក៖ អញ្ចឹងតាំងពីក្មេងមកដល់ពេលនេះតើជីវិតអ៊ុំមានការផ្លាស់ប្តូរអ្វីខ្លះដែរអ៊ុំ?
ខ៖ អើយអ្នកគ្រូវាដូចជាផ្លាស់ក៏ដូចជាមិនផ្លាស់តែប៉ុណ្ណេះឯងមានក៏មិនដែលស្គាល់ជាតិមាននិងគេយ៉ាងម៉េច ទេបើក្រជាងនេះមានបើថាឲ្យមានជាងនេះអត់ដែលមានទេ។
ក៖ ចុះកាលពីក្មេងអីអ៊ុំធ្លាប់មានក្តីស្រម៉ៃថាធំឡើងចង់ធ្វើអីអត់ទេអ៊ុំ?
ខ៖ ចង់អ្នកគ្រូ ប៉ុន្តែយើងទៅអត់រួចណាមួយយើងអក្សរអត់ចេះ ណាមួយចង់ទៅរកប្រសិនជាយើងមានដើមអីតិចតួចយើងចង់រកស៊ីមុខជំនួញអីចឹង ទិញចូលលក់ចេញអីចឹងណាមួយយើងអត់អក្សរ អត់ចេះលេខ អត់ចេះអីចឹងទៅវាពិបាកក្នុងការរកស៊ីបើចឹងមានអញ្ចេះឯងទៅ មានតែប៉ុណ្ណឹងរាយមោងទៅ មានគេជួលច្រូតជួលស្ទូងអីក៏ទៅៗដែលយើងនៅកម្លាំងធំណាអ្នកគ្រូ ចាសតាំងអស់ពីកម្លាំងដែលវ័យចំណាស់នេះមកមានអីដើរបេះបន្លែទៅ ពឹងផ្នែកទៅលើលោកតែម្តង។
ក៖ ចឹងទាក់ទងជាមួយចំណង់ចំណូលចិត្តអ៊ុំម្តង តើអ៊ុំចូលចិត្តពិសារម្ហូបអ្វីជាងគេដែរអ៊ុំ? ឬក៏សម្លរណាជាងគេដែរតាំងពីក្មេងមកណា?
ខ៖ បើខ្ញុំតាំងពីក្មេងមកពិសេសជាងគេសម្លរម្ជូរ ហើយនិងត្រីខ អាខត្រីខយើងខសាច់ជ្រូកខអីណឹង ចាសហើយនិងសម្លរម្ជូរណឹងវាជ្រះមាត់។
ក៖ បាទ ចុះអ៊ុំចូលចិត្តស្តាប់ចម្រៀងទេអ៊ុំ?
ខ៖ ធម្មតាអ្នកគ្រូាមានទៅក៏ស្តាប់ទៅ ហើយបើសិនជាថាចូលចិត្តស្តាប់ទៅវិញគឺបទពីដើម។
ក៖ បទអ្នកណាដែរអ៊ុំ?
ខ៖ បទដូចថាបទសាមុតទៅ កែវ សារ៉ាត់ទៅ ណយ វ៉ាន់ណេតទៅ បទពីដើមៗ បើបទសម័យនេះមិនសូវចូលចិត្តស្តាប់គេទេគេចេញមកតែញ៉ាក់ៗចឹង។
ក៖ បាទអ៊ុំ ចុះអ៊ុំមានចេះលេងឧបករណ៍តន្ត្រីទេអ៊ុំ?
ខ៖ អត់លោកគ្រូទៅចេះស្អីបើអត់ចេះអក្សរផង។
ក៖ ចុះកាលពីក្មេងៗ ឬក៏ក្រមុំអីអ៊ុំធ្លាប់បានទៅលេងល្បែងប្រជាប្រិយអ្វីខ្លះដែរតាមវត្តពេលភ្ជុំបិណ្ឌ ចូលឆ្នាំអ៊ុំ?
ខ៖ បានតែទៅមើលគេអ្នកគ្រូមិនដែលលេងអីផង។
ក៖ ម៉េចបានអត់លេងចឹង?
ខ៖ ចុះបើអត់ចេះមិនដឹងលេងអី។
ក៖ អញ្ចឹងមកដល់សព្វថ្ងៃនេះអ៊ុំមានកូនប៉ុន្មាននាក់ និងចៅប៉ុន្មាននាក់ដែរអ៊ុំ?
ខ៖ កូននៅ៤អ្នកគ្រូប៉ុន្តែគេបានប្តីបែកផ្សេងអស់ហើយ មីនេះមួយ មីមួយលក់ចាប់ហួយត្រង់នេះមួយ ប៉ុនមីនោះនោះដូចថាឲ្យទៅមីងវាចុះ មីងវាអត់មានកូនចាសនៅជាមួយមីងវា បើនៅជាប់នេះ៣មីនេះមួយ ហើយនិងអាប្រុសនេះមួយ ហើយមីមួយទៀតគេបានប្តីទៅនៅថ្នល់ដាច់នោះពៅគេ។
ក៖ ចុះចៅប៉ុន្មាននាក់ដែរអ៊ុំ?
ខ៖ អូយ ចៅច្រើនណាស់ កូនមីបងនោះ៤ មីនេះ៦ មីនេះតិចជាងគេ៦ មីនៅថ្នល់ដាច់ឯនោះ៤ បើអានេះនេះ៣ ប្រពន្ធដើមមកបានមីក្រោយនេះទើបតែមានផ្ទៃពោះរ។
ក៖ បាទអ៊ុំច្រើនមែនទែនចឹង។
ខ៖ ច្រើនអ្នកគ្រូ។
ក៖ អញ្ចឹងមកដល់ចុងបញ្ចប់នេះតើអ៊ុំមានអ្វីចង់ផ្តាំផ្ញើទៅកាន់កូនចៅជំនាន់ក្រោយរបស់អ៊ុំ ឬក៏ទូន្មានទៅកាន់ពួកគេទេថាតើពួកគេគួរតែរស់នៅបែបណាឬក៏ធ្វើជាមនុស្សបែបណាដែរអ៊ុំ?

